
«ՄԻԱՎՈՐՎԱԾ ԱԶԳԵՐԻ ԿԱԶՄԱԿԵՐՊՈՒԹՅԱՆ ԱՆՎՏԱՆԳՈՒԹՅԱՆ ԽՈՐՀՐԴԻ 1540 ԲԱՆԱՁԵՎԻ ԻՐԱԿԱՆԱՑՄԱՆ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԱԶԳԱՅԻՆ ԳՈՐԾՈՂՈՒԹՅՈՒՆՆԵՐԻ 2014-2020 ԹՎԱԿԱՆՆԵՐԻ ԾՐԱԳԻՐԸ ՀԱՍՏԱՏԵԼՈՒ ՄԱՍԻՆ » ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ՎԵՐԱԲԵՐՅԱԼ


Միջազգային հարաբերություններում զանգվածային ոչնչացման զենքերի և դրանց փոխադրման միջոցների տարածման դեմ պայքարի օրակարգային խնդիրների արդիականության համատեքստում, առանցքային կարևորություն ունի ՄԱԿ-ի Անվտանգության խորհրդի 2004թ. 1540 բանաձևը: Բանաձևը հանդիսանալով միջազգային հանձնառություն, պահանջում է ազգային մակարդակով համալիր մոտեցում` լավագույնս ապահովելու դրա առավել արդյունավետ իրականացումը: Նշված մոտեցումը ենթադրում է իրավական, կազմակերպական, ընթացակարգային և գործառնական միջոցների համակարգված կիրառում: 
Վերոնշյալ խնդիրների հասցեագրման, ինչպես նաև վերջին տարիներին արդեն իսկ ձեռնարկված ջանքերն առավել արդյունավետ դարձնելու նպատակով, ՀՀ արտաքին գործերի նախարարությունը 2013թ. Եվրոպայում Անվտանգության և Համագործակցության Կազմակերպության հետ նախաձեռնեց ՄԱԿ ԱԽ 1540 բանաձևի իրականացման Ազգային գործողությունների ծրագիր մշակելուն ուղղված համագործակցություն: Այդ գործընթացին ներգրավվեցին նաև ՄԱԿ ԱԽ 1540 կոմիտեն, Եվրոպական Միության Քիմիական, կենսաբանական, ճառագայթային և միջուկային Գերազանցության կենտրոններ նախաձեռնությունը և Ատոմային Էներգիայի Միջազգային Գործակալությունը: 
Միջազգային համագործակցության իրականացման և ՀՀ Ազգային գործողությունների ծրագրի մշակման նպատակով, ՀՀ վարչապետի 2013թ. հուլիսի 15-ի` թիվ 562-Ա որոշմամբ ստեղծվեց միջգերատեսչական աշխատանքային խումբ: 2013 և 2014թթ. Երևանում և Վիեննայում անցկացվեցին աշխատաժողով-քննարկումներ` միջազգային գործընկերների և ՀՀ միջգերատեսչական աշխատանքային խմբի անդամների մասնակցությամբ: Միջգերատեսչական աշխատանքային խմբի կողմից կազմված Ազգային գործողությունների ծրագիրը փորձագիտական կարծիքի ներկայացվեց միջազգային գործընկերներին, ստացվեցին բազմաթիվ դիտողություններ և առաջարկներ, որոնք արտացոլվեցին լրամշակված Ազգային գործողությունների ծրագրում:  
2014թ. սեպտեմբերի 22-ին կայացած նիստում Միջգերատեսչական աշխատանքային խումբը հավանության արժանացրեց ՄԱԿ ԱԽ 1540 բանաձևի իրականացման ՀՀ Ազգային գործողությունների ծրագրի նախագիծը: 
Ազգային գործողությունների ծրագրի իրականացումը, ՀՀ կառավարության կողմից հաստատումից հետո, զգալիորեն կխթանի այդ ոլորտում միջգերատեսչական փոխգործակցությունը, առավել արդյունավետ կդարձնի ՀՀ միջազգային հանձնառությունների կատարմանն ուղղված քայլերն ու համագործակցությունը և կնպաստի Հայաստանի վարկի բարձրացմանը:
Որոշման ընդունումից հետո, Ազգային գործողությունների ծրագրի անգլերեն տարբերակը կտեղադրվի ՄԱԿ ԱԽ 1540 կոմիտեի պաշտոնական կայքէջում:
